
¿He aha te me´e he identidad?

Te identidad he huru o te kope e tahi mau nō, ´ina he rua kope pē ia; me´e 
hauha´a mo ´ite e te poki ko ai a ia, ´e i tō´ona huru ka nui-nui rō, o te ai he´ite 
pē hē tō´ona huru´e pē hē a ia ka piri era ki te tahi nu´u. Te huru o te taŋata, e 
rori e oho rō ´ā ´i  roto i tō´ona ora, mai te hora era e ´iti-´iti nō ´ā, ´ātā ka ru´au 
rō, ´i roto i te ŋā ta´u nei, e haka tika e oho era te me´e tī-tika mo tō´ona ora 
riva-riva.

E toru me´e hauha´a mo ´ite e te poki: ¿ko ai a ia?, he huru mau nō o te poki e 
tahi, (identidad), ¿ko ai ki tō´ona mana´u a ia?, pē hē a ia e u´i era ki a ia mau ́ ā, 
(autoimagen) ´e pē hē a ia, e u´i era i tō´ona hauha´a ´e e haŋa era ki a ia mau 
´ā,´(autoestima). Te huru mau nō o te poki e tahi, (identidad) e haka tika e oho 
rō ´ā e te ŋā me´e nei e rua tako´a; he u´i haŋa ki a ia ´ā (autoimagen), ´e pē hē 
te poki e u´i era i tō´ona hauha´a ´e e haŋa era ki a ia mau´ā (autoestima).    

Te me´e hauha´a mo ´ite:

Te huru mau nō o te poki e tahi, o te hua´ai ´e o te nu´u pā´ari o muri i a 
ia te haka tika, te haka ´ite paurō te mahana ki a ia. ´O ira te matu´a ´e te 
pā´ari hāpa´o i a rāua, e rakei ana kī-kī i te huru o te me´e hauha´a ́ e haka 
kē o te poki, e haka take´a te haŋa ki a rāua, ´e e kī re´o tako´a.

Te poki he haŋa ki a ia ´ā, e ai ko hāpa´o riva-riva e te 
hua´ai ´e e te nu´u pā´ari. Tō´ona mana´u o ruŋa i tō´ona 
hauha´a, ´e te u´i haŋa i a ia mau ´ā, e ai ko take´a ´ā i te 
pā´ari te aŋa haŋa i te me´e riva-riva mō´ona.

E ko aŋi-aŋi e te poki, mo ta´e haka aŋi-aŋi i tō´ona huru hauha´a, mo ta´e 
kī e ko ´ite e te poki. ´O ira te hauha´a mo haka take´a ´e e kī re´o tako´a.

Te u´i haŋa ki a ia´ā, ´e te haŋa ki a ia ´ā, e riva nō mo 
ŋaro´a e te poki e naho-naho rō ´ā a ia ´o ´ina, mo ai me´e 
ta´e au te rahi o te me´e kī e tahi pā´ari o ruŋa i a ia, he 
au´ore te poki. Mo ai he kī i te me´e riva-riva o ruŋ i a ia, he 
ŋaro´a e te poki tō´ona hauha´a, he haŋa ki a ia ´ā ´e ki te 
tahi nu´u. 

He haka tika mo ha u`u ki te hua´a

¿Pē hē e ai ena te huru o te poki e tahi,´ō´ona mau nō?

“¡Ko au mau´no te poki tu´u 
pe au,´ina he rua”

Asi soy yo



Ka haka ´ite pē nei ē: e ai rō ´ā te pūai o tō´ona mana mo rova´a o 
tā´ana me´e haŋa. 

E kī e haka aŋi-aŋi tā´ana me´e riva-riva i aŋa, pa he hā´ū´ū ki te rua 
poki, pa he hāpa´o i te rua poki, pa he va´ai e tahi ´ā´ana me´e ki te 
rua poki, ´e te tahi huru me´e riva-riva i aŋa ai e te poki.

E haka ´ite ki te poki, mo ai ko hape ´ana a ia o te me´e e tahi, ´ina e 
ko ´ati, he u´i mo haka tī-tika haka´ou.

E kī ki te poki o ruŋa i te me´e ta´e aŋa e ia, pa he: “kai hāpa´o a koe 
i ta´a tūete, ka hāpa´o i te hora ena”, ´ina ko kī: he hupe-hupe e tahi 
a koe,´o he poki ta´e ́ ite haka tī-tika i ta´a tūete a koe”. Te ŋā vānaŋa 
hope´a nei, he ŋaro´a e ia pa he haka hauha´a´ore i a ia.

Ka haka ´ite i tō´ona haka kē, ´ina ko kī pa he rua poki tō´ona pūai 
mo te me´e e tahi mo aŋa ´o mo kori. 

E raŋi i tō´ona ´īŋoa, ´ina ko nape-nape hai ´īŋoa huru kē, te 
hā´aura´a: “e ´uri-´uri”, “e poto-poto”,  he u´i te poki i a ia pa he 
me´e hauha´a´ore e tahi.

E haka take´a te haŋa ki te poki, paurō te mahana, ta´e o te ai ko aŋa 
´ā e tahi me´e riva-riva. Pē ira he hā´ū´ū ki te poki mo haŋa ki a ia ´ā, 
mo haŋa mo ´ite i tā´ana me´e haŋa, he ŋaro´a e naho-naho 
riva-riva rō ´ā a ia, ´o te ŋaro´a i te haŋa e te matu´a ´e e te nu´u 
pā´ari hāpa´o i a ia.

Ta´e ta´ato´a me´e mā´ana, e kī e te pā´ari. Ka ´ui tako´a ki a ia, 
he aha tā´ana me´e haŋa, e haka rē mo kī mai i tā´ana me´e haŋa 
tako´a mo kori, mo aŋa, ´o mo ta´e aŋa.

Ka hā´ū´ū ki te ŋā poki riki-riki mau era, mo aŋi-aŋi i tō´ona huru 
o te hakari, e haka take´a hai hio mo u´i a roto. E kī-kī i 
tō´ona´īŋoa mo haka mahani ki a ia, mo pāhono, ki ma´u ´āvai ki 
a ia e kī era ´o e raŋi era.  

E haka rē mo haka e´a mai i te me´e ŋaro´a e tō´ona kuhane. Mo 
koa, mo koromaki, mo ri´a-ri´a, mo riri, ´ina ko ture mo haka 
ŋaro a roto i a ia.  Te me´e hauha´a he haka mahani mo to´o mai 
i te ŋā me´e e ŋaro´a e tō´ona kuhane ki haho, mo aŋi-aŋi tako´a 
e te hua´ai, e te nu´u pā´ari ko aha ´ā te poki, ´e pē hē ana 
hā´ū´ū.   
                                                                                           

¿Pē hē ana hā´ū´ū ana oho te 
huru o te poki e tahi?   

